'n Model vir kerklike funksionering met die oog op diagnose, toerusting, struktuurvorming en visie.

(die Efesiërs 4-model)

Voordrag gelewer voor GTV op 3 Aug 2005 tydens parallelle sessie.

Vooraf:

· 'n Model is nodig om ons te help om Bybels te dink oor die kerk.

· Hierdie is nie 'n omvattende model nie. Nie alle aspekte van kerklike funksionering word hierin vervat nie. Die model fokus sterk op die vier aspekte wat hieronder behandel sal word – en dit is waar die waarde van die model lê.

· 'n Model is geneig om met die tyd te institusionaliseer. In hierdie model word die motiewe gevolglik beklemtoon en nie die struktuur nie. Hierdie model is nie empiries beskrywend nie maar eerder normatief.

Hierdie model is konstrueer op grond van 'n kerndeel in 'n kerngeskrif oor die ekklesiologie: Efes 4:11-13. 

Kom ons lees hierdie gedeelte in sy verband:

7  Aan elkeen van ons is 'n genadegawe gegee volgens die mate waarin Christus die gawes uitgedeel het.

8  Daarom sê die Skrif: "Toe Hy na die hoogte opgevaar het, het Hy krygs-gevangenes saamgeneem en gawes aan die mense gegee."

9  Hierdie uitdrukking: "Hy het opgevaar", veronderstel tog dat Hy eers neergedaal het na wat laer is, naamlik na die aarde toe.

10  Die Een wat neergedaal het, is ook die Een wat opgevaar het bo alle hemelruimtes uit om alles met sy teenwoordigheid te vul.

11  En dít is die "gawes" wat Hy "gegee het": apostels, profete, evangeliste, en herders en leraars.

12  Sy doel daarmee was om die gelowiges toe te rus vir hulle diens en vir die opbou van die liggaam van Christus.

13  So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos 'n volgroeide mens wees, so volmaak en volwasse soos Christus.

14  Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie.

15  Nee, ons sal in liefde by die waarheid bly en so in alle opsigte groei na Christus toe. Hy is immers die hoof,

16 en uit Hom groei die hele liggaam. Die verskillende liggaamsdele pas by mekaar en vorm saam 'n eenheid. Elkeen van hulle vervul sy funksie, en so bou die liggaam homself op in liefde.

In die gedeelte vss. 11-14 word vier aksies of aksiegroepe beskryf, naamlik: 

1. GEE,

2. TOERUS,

3. DIENSWERK VERRIG EN OPBOU

4. WORD/WEES.

Die model lyk so:

	Blok 1

(Vs. 11)
	
	Blok 2

(Vs. 12a)
	
	Blok 3

(Vs. 12b)
	
	Blok 4

(Vs. 13)

	Christus
	
	Kerkleiers 
	
	Gelowiges 
	
	Almal 

	gee
	
	rus toe 
	
	dien en bou op 
	
	word/wees 

	Geskenke (gawes, kerkleiers)
	
	die heiliges (gelowiges)
	
	Die Liggaam van Christus 
	
	soos Christus 


Die Skrifkonteks:

Die Efesiërbrief handel oor die volgende sake:

	Efes. 1 tot 3
	
	Efes. 4:1-16
	
	Efes. 4:17 tot 6:24

	Oorheersend teoreties
	
	Teoreties en prakties
	
	Oorheersend prakties

	Temas: 

die Kerk se ewigheidsagtergrond (1:3-14), 

die Christologiese basis (1:15-2:10) 

die universialiteit van die Kerk (2:11-3:22).
	
	Temas: 

eenheid in die gemeente, 

die gawes en die doel van kerklike funksionering, 

geestelike volwassenheid in Christus (vertikale dimensie) 

lewende koinonia (horisontale dimensie).
	
	Temas: 

bekering 
(4:17-24)

praktiese deurwerking (4:25-5:20)

gestaltes 
(5:21-6:24).




Efes 4:1-16 begin met die aandrang dat die Christene in Efese hulle Christenskap so sal laat deurwerk na die praktyk dat die eenheid in die Liggaam van Christus konkreet sal word. Hierdie eenheid moet verstaan word in die lig van die voorafgaande, naamlik die probleem onder die Efesiërs om te aanvaar dat die “middelmuur van skeiding” tussen Joodse-Christene en heidense-Christene afgebreek is. Dit gaan oor die universele Liggaam van Christus (en so moet die begrip ook in 4:12 verstaan word).

Paulus gebruik die argument dat almal gawes het en dat almal dus nodig is in die kerk. Hy gaan verder en verwys na die uitdeel van hierdie gawes. Hy beskryf Christus se hemelvaart as Oorwinnaar en gebruik 'n beeld uit die tye van oorlogvoering: om krygsgevangenis saam te neem en geskenke uit te deel. So het Christus na sy verhoging ook die kerk agtergelaat met geskenke, naamlik gelowiges met die gawes om te kan toerus.

Die lysie kerkleiers in vers 11 verteenwoordig die spesifieke kerkleiers wat in Efese gefunksioneer het in daardie vroeë tydperk (dit was waarskynlik tydelike dienste). Paulus noem voorbeelde uit wat vir hulle bekend was. Dit kan vergelyk word met vandag se kerkleiers, naamlik predikante, ouderlinge en diakens (ek is bewus van ander verklarings ook).

Christus het na sy hemelvaart die ampte gegee as 'n wyse waardeur Hy voortgesette heerskappy in die kerk wil verseker. Die ampte (of dienste) is meer as 'n nuttigheidsfaktor of 'n funksionele gegewe. Dit is deel van die wese van die kerk. 

Iets oor die model in die algemeen:

In die model kan twee lyne getrek word (kyk diagram). Die horisontale lyn dui die onderskeid tussen die aktiewe en passiewe posisies aan. Die vertikale lyn dui die verskil tussen 'n ampsdraerskerk en 'n lidmatekerk aan (dit word later verduidelik).





AMPSDRAERKERK


LIDMATEKERK



(Besondere gawes funksioneer)

     (Algemene gawes funksioneer)

	
	Blok 1

(Vs. 11)
	
	Blok 2

(Vs. 12a)
	
	Blok 3

(Vs. 12b)
	
	Blok 4

(Vs. 13)

	AKTIEF
	Christus
	
	Kerkleiers 
	
	Gelowiges 
	
	Almal 

	
	gee
	
	rus toe 
	
	dien/bou op 
	
	word/wees 

	PASSIEF
	geskenke (gawes, kerkleiers)
	
	die heiliges (gelowiges)
	
	die Liggaam van Christus 
	
	soos Christus 


(Neem 'n tydjie om die model te bestudeer)

Die model self beskryf 'n beweging (dinamika) binne die gemeentelike funksionering. Hierdie beweging begin by Christus (en eindig ook by Hom -  die Alfa en die Omega). Hierdie beginpunt is in lyn die met die hele brief: dit begin by Christus – wat God deur Hom gedoen het, wat Hy van ons gemaak het, wat ons ontvang het. Watchman Nee sê ons moet eers ons rus vind in dit wat die Here vir ons gedoen het voordat ons iets vir Hom kan begin doen. Alles wat in 'n gemeente gebeur begin nie by ons nie, maar by Christus. Die gesag van 'n ampsdraer lê nie in sy eie persoon nie maar in die Een deur Wie hy gegee is.

Die beweging in hierdie model is nie reglynig nie maar zig-zag. Dit beteken 'n beweging van die passiewe na die aktiewe. 

Die einddoel (geestelike volwassenheid) word bereik deur geen kortpaaie te neem nie.

DIAGNOSE:

Kom ons kyk na die GKSA in die lig van hierdie model met die oog op 'n diagnose van (moontlike) probleme:

Wat gebeur as ons stop na blok 1? (kyk weer na die diagram)

Dan stop en stol ons kerkwees in strukture. Blok 1 is 'n gemeente met ampsdraers, maar verder gebeur daar niks. Mens stop ook na blok 1 wanneer toerusting nie werklik gefokus, effektief en aktueel is nie. Dan word dit bloot koue pligpleging – die handhawing van 'n uiterlike vorm (sonder die regte inhoud).

Wat gebeur as ons stop na blok 2? 

Dan sit ons met 'n ampsdraerkerk en nie 'n lidmate-kerk nie. Die Na-reformatoriese kerke was grootliks ampsdraerskerke (veral met die opkoms van rasionalisme). Iets hiervan is waarskynlik steeds aanwesig by ons. Ek wil dit illustreer:

Dit is jammer dat baie lidmate dink dat solank hulle elke Sondag eredienste (of ander toerustings-geleenthede) bywoon en pragtig vroom na die preek luister, hulle alles gedoen het wat van hulle verwag word. Dit is soos rugbyspelers wat gereeld die oefening bywoon maar nooit 'n wedstryd speel nie. Dit is 'n dwaling om te dink dat kerklike aktiwiteite beteken dat die ampsdraers die werk doen en die ander lidmate die passiewe ontvangers is. 

Is dit nie dalk een van die grootste probleme in die Gereformeerde Kerke nie? – hierdie spêrstreep tussen blok 2 en 3?

As toerusting nie lei tot diens en opbou nie, mors ons eintlik mekaar se tyd en geld!  Al hierdie dinge (in blok 2) is nie 'n doel in sigself nie. As toerusting afgehandel is, is nog niks werklik bereik nie. Dan funksioneer 'n gemeente nog nie! 'n Gemeente funskioneer eers as al die lidmate betrokke en aktief besig is met hulle dienswerk en opbouing.

Wat verder gebeur as ons vassteek teen die spêrstreep tussen blok 2 en 3 en dus nie hby blok 3 uitkom nie, is dat die agent (subjek) bo-aan blok 3 nie daar is nie – daar is 'n vakantskap. Dit terwyl die funksies van diens en opbou moet voortgaan. En wat gebeur? Die ampsdraer skuif eenvoudig (direk - reglyning) oor van blok 2 se aktiewe kant na blok 3 se aktiewe kant. Die gevolg? 

· Die lidmate se passiewe houding word versterk (daar is nie meer 'n aandrang om verder te beweeg nie) 

· en die fokus skuif weg van toerusting. Toerusting deur ampsdraers is eenvoudig nie meer 'n gespesialiseerde handeling nie. Daarom kan vervlakking maklik intree.

· Die persepsie word gekweek dat ampsdraers (veral die predikant) alles in die gemeente moet (en kan) doen. Hy word gesien as 'n geestelike all-rounder; 'n spirituele superster. Geen wonder predikant ly aan uitbranding en kry hartaanvalle nie!

Miskien is dit die grootste verskil tussen die GKSA en die kerk volgens die Nuwe Testament. Dit is 'n persepsionele probleem (kerk word gesien soos 'n dokterspraktyk of 'n konsert) wat reggestel word.

Hoekom gebeur dit? Vanweë... 

· ...die verlammende effek van 'n gemaksone. 

· ...menslike sentimentaliteit. 

· ...mense se natuurlike weerstand teen verandering. Vanweë onbehoorlike, vlakkerige en ongefokuste toerusting.

· Mense besef die verrykende en geloofsverdiepende uitwerking van diens (om te gee – Hand 20:35) nie. Dit maak mense se lewens uiters sinvol.

God se hele idee met sy kerk is nie dat net ampsdraers sal werk nie en die gemeente opbou nie, maar dat ALMAL sal werk – en die gemeente homself opbou (4:16).

Daar is niks soos die plaaslike kerk wanneer dit reg funksioneer nie. Die skoonheid is onbeskryflik. Die krag is asemrowend. Die potensiaal is onbeperk. Dit vertroos die wat rou en genees die gebrokenes in die konteks van die gemeenskap. Dit bou brûe na die wat soek en bied waarheid aan hulle wat verward is. Dit bied middele aan die wat in nood verkeer en hou die arms oop vir die wat vergeet is, die vertraptes, die ontnugterdes. Dit verbreek die boeie van verslawing, bevry die verdruktes, en bied tuiste aan die randfigure van hierdie wêreld. Hoe erg menslike lyding ook al mag wees, die kerk se vermoë om te genees en heel te maak sal altyd veel groter wees. Tot vandag toe is die potensiaal van die plaaslike kerk byna meer as wat ek kan begryp. Geen ander organisasie op aarde is soos die kerk nie. Niks kom selfs naby nie.





Bill Hybels.
Wat gebeur as ons stop na blok 3? 

Dan is ons niks meer nie as 'n sosiale klub: dit bring ons nie by Christus uit nie! Dan kan ons net sowel 'n teedrink-klub stig (of enige ander klub) en ons daarmee besig hou.

Geestelike volwassenheid ontbreek by baie lidmate! Dit is kommerwekkend. Maar wat meer kommerwekkend is dat hierdie lidmate nie bekommerd is daaroor nie. Diegene wat wel bekommerd is daaroor weet nie mooi hoekom dit ontbreek en wat hulle daaraan kan doen nie. Die antwoord is eenvoudig: as 'n lidmate se kerklike aktiwiteite eindig na die tweede blok, gaan hulle nie by geestelike volwassenheid uitkom nie. Hulle slaan een skakel in die ketting oor – en al is al die ander skakels in die ketting hoe sterk – as een skakel ontbreek beteken die hele ketting niks!  Geestelike volwassenheid word alleen bereik wanneer die hele proses van Efes 4:11-14 gestalte kry in 'n lidmaat se lewe.

TOERUSTING:
Voordat jy kan toerus (aktief wees), moet jy eers in die passiewe fase jou rus en motivering kry (onderaan blok 1 – daar kyk jy op - dit is jou beginpunt).

Vier gevare:

· Die gevaar van 'n akademies-getoonsette prediking in die jare na die reformasie (veral in Europa met die sterk klem op universitêre opleiding) geld dalk vandag nog in die GKSA. Dit neem nie weg dat die ampsdraers 'n spesialis is nie. 

· Die Reformasie het die soteriologie en Christologie uitnemend ontwikkel maar die leer oor die heiligmaking nie Pneumatologie nie in dieselfde mate nie.

Die kerk het die afgelope150 jaar al meer ‘n plek geword waar intellektuele oefening soms van groter waarde geag is as egte lewe van selfverloëning en dienslewering. ‘n “Heel” teologie het belangriker geword as heel harte wat met God se oë en deernis na die wêreld kyk. Dit sal vir die kerk moeilik wees om weer ‘n relevante visie te ontwikkel sonder ‘n grondhouding wat verstaan dat ons geroep is om diensbaar aan die wêreld en sy nood te wees.           
    Braam Hanekom

· Die leierskorps in 'n gemeente is nie bemagtig nie. Schwartz noem dit as een van die agt groot verskille tussen kerke van groei en kerke wat nie groei nie.

· Mense word kerkleiers sonder dat hulle werklik die gawes daarvoor het. Schwartz noem verder dat kerke wat groei leiers het wat deur gawe-toetsing verkies is, terwyk kerke wat nie groei nie leiers het wat bloot op akademiese prestasie verkies is.

Die Nuwe Testamentiese begrip vir toerusting gaan dit regstel.

Die woord vir toerusting kom van 'n stamwoord wat beteken: 

om heel te maak wat stukkend is, of: om reg te maak wat verkeerd is (kyk Mat 4:21), of: om aan te vul wat nog ontbreek (1 Tes. 3:10). 

Toerusting moet dus fokus op plekke waar dit nodig is. Baie tyd word gemors met oneffektiewe toerusting omdat daar nie vooraf vasgestel is watter kennis- en groei-agterstande daar is nie. Toerusting moet dus doelgerig en gefokus wees.

Toerusting bevat as deel van sy betekenis-inhoud sowel 'n proses as 'n eindresultaat of volheidspunt. Die woord word in die Nuwe Testament gebruik vir die proses sowel as die resultaat. Die proses is die opleiding, bekwaamaking of bemagtiging. Die resultaat is die bevoegdheid en gemotiveerdheid van die aangesprokenes tot dienswerk en opbouing en uiteindelik 'n geestelik volwasse gemeente. 

Aangesien hierdie twee betekenisse albei inbegrepe is in die inhoud van “toerusting” en met mekaar baie nou vervleg is, kan toerusting nie geskied as die resultaat nie in gedagte gehou word nie. Meer nog: die resultaat behoort rigting en gemotiveerdheid aan die proses te gee.

Die gevaar is dat 'n mens kan toerus (met baie groot moeite) jaar in en jaar uit sonder dat toerusting hierdie dinamika bevat – sonder dat dit 'n beweging aan die gang sit. Dan kan toerusting baie maklik (soos in die tyd van die ortodoksisme) 'n koue formaliteit word.

Dis ook 'n gevaar dat toerusting wat mense se harte vir die oomblik aanraak – maar dit bring nie enige beweging na blok 3 teweeg nie.

Gelowiges moet dienswerk en opbouing verrig teenoor mekaar. Gelowiges wat toegerus is en wie se gawes geaktiveer is se status verander nou van 'n ontvanger na 'n dienaar. Daar kom 'n punt in elkeen se lewe waar mens ophou om toegerus te word (vir eers) en waar jy begin werk en doen.

Schwartz noem dit as 'n dramtiese verskil tussen groeiende en kwynende kerke, naamlik dat vrywillige dienswerkers in groeiende kerke behoorlik toegerus word.

Prakties is dit baie meer effektief – en die trefwydte is baie groter – as die Woodbedienaar die ampsdraers toerus sodat ook hulle binne wyksverband of kleingroepverband die lidmate kan toerus.

Dat die Ampte die hooftoerusters in die gemeente is word hier beklemtoon. Dit behoort egter nie wetties-kategories opgeneem te word nie. Dit is die fokus. As die fokus van die ampte verskuif na die aksie van diens en opbou (vgl. diagnose hierbo) is ons basies oneerlik. Ek wil so verduidelik:

Gestel 'n persoon laat 'n R100,000 erflating na vir ons gemeente, maar met die duidelik bepaling by dat sy doel daarmee is dat hierdie geld vir (byvoorbeeld) sendingwerk aangwend sal word. Gestel ons neem die geld en spandeer dit aan allerhande luukshede ter wille van ons gemak. Waarop kom dit neer? Op oneerlikheid!

Dieselfde geld in gevalle waar Christus se geskenk vir sy gemeente (mense met gawes om toe te rus) vir 'n ander doel aangewend word as wat Christus se bedoeling daarmee is (soos dienswerk en opbou). Dit is basies oneerlik.

STRUKTUURVORMING:

Wat is 'n struktuur?

'n Struktuur (en struktuurvorming) is nie 'n doel insigself nie. 

Doel van struktuur: om funksioneel te wees in die bereiking van ander Bybelse motiewe. Strukture is nie heilig nie. Strukture is nie onveranderlik of absoluut nie. 21eeuse kerke moet hulle strukture ontwerp wat as effektiewe voertuie kan dien om Bybelse inhoud en doelwitte te kan laat realiseer.

Strukture is nie 'n konsentrasiekamp nie. God wil nie sy kinders in strukture vassluit nie. Die Heilige Gees maak ons los van 'n wettiese opset.

Struktuurvorming is deel van die bestuursfunksie van ouderlinge.

Hoe lyk die strukture in die GKSA vir onderskeidelik die motiewe (handelinge) van blok 2 en blok 3?

Strukture vir die funksionering van 'n ampsdraerkerk:

'n kerkgebou, 'n predikant wat onderhou word, opleiding van predikante,dosente wat onderhou moet word, 'n hele wykstelsel met ampsraers, jarelange katkisasie, opstel van handleidings, 'n hele gemeente wat elke Sondag eredienste bywoon (petrolgeld!), ens.

Strukture vir die funksionering van 'n lidmatekerk (ampsdraers is ook lidmate):

By sommige gemeentes sien mens een of meer van die volgende strukture:

· kleingroepe 

· diensgroepe

· enigiets wat 'n hegte koinonia vestig.

Waarop plaas ons die klem? Dalk genoegsaam op strukture vir blok 2 maar dalk nie genoegsaam op strukture vir blok 3 nie.

Schwartz noem dit as 'n betekenivolle verskil tussen groeiende en kwynende kerke dat lidmate in groeiende kerk positief geantwoord het op hierdie stelling:

In ons kerk word die vermeerdering van groepe deur middel van verdeling deurlopend aangemoedig.
Hoe vind struktuurvorming plaas?

Maak seker daar bestaan 'n deeglike kennis van die handelinge en motiewe wat strukture nodig het. Maak seker almal verstaan hierdie inhoud. 'n Passie vir hierdie inhoud behoort gelowiges te dryf tot kreatiwiteit in die vorming van effektiewe strukture. Onthou: strukture word funksioneel bepaal en nie prinsipieel nie. Pasop vir oneffektiewe strukture – sowel as vir uitgediende strukture. Pasop vir die gevaarc van 'n instituutmodel van die kerk. Sulke kerke is basies dood. Klem op die inhoud verseker lewe!

Skep geleenthede om toerusting uit te leef en toe te pas ...om as Christene te leef.

Hiervoor is gebed nodig. Stel dit as jou missie om van die gemeente 'n biddende gemeente te maak. Gebed vir die werk van die Heilige Gees is veral nodig. Die Gees laat toerusting ook konkreet word.

VISIE

Iemand wat nuwe visies ontwikkel sien immers iets wat ander mense nog nie sien nie. Dit het ingrypende implikasies. Navorsing wat oor organisasies en groepe mense gedoen is, het bevind dat daar in enige groep mettertyd gedragspatrone en kodes ontwikkel wat lei tot wat ons ‘n sisteem kan noem. Die moeilikheid is dat die sisteem so kan ontwikkel dat dit byna ‘n lewe op sy eie word. Hierdie hele verskynsel word ‘n sisteemteorie genoem. Een van die grondreëls van die sisteemteorie sê dat die sisteem ‘n nare manier het om homself teen elke prys te handhaaf en in stand te hou. Die sisteem se natuurlike neiging is om alles te hou presies soos dit is! Daarom: hoe harder jy die sisteem druk, hoe harder sal dit terugdruk, om in plek te bly!   
   Braam Hanekom.
Visievorming beteken om risikos te loop:

Baie kerkleiers se kele trek toe as hulle dink aan die moontlikheid om ‘n risiko te loop. Moenie met hulle praat oor visie nie. Hulle skilder nie ‘n beeld wat passie laat opvlam nie. Hulle bly doelbewus uit die moeilikheid en hou by die status quo – doen alles om moontlike pyn te vermy. Hoe tragies (en lafhartig! – wil ek byvoeg). Almal verloor wanneer ‘n kerk se visie vaag bly. Almal betaal aan die leier se gebrek aan moed. 




Bill Hybels.
Christiaan Schwartz.

Geestelike volwassenheid word bereik nie net deur toerusting nie, maar deur diens.

Die doelpunt lê in geestelike volwassenheid wat in verse 13 en 14 onderskeidelik positief en negatief gestel word. Die Here wil hê dat elke gelowige by hierdie punt sal uitkom. Dit behels:

Positief: geloofseenheid, grondige kennis van Christus (wat ook 'n persoonlike verhouding impliseer) en die volgroeidheid en geestelike volwassenheid volgens Christus se beeld en voorbeeld (kyk Efes 4:24).

Negatief: om nie meer soos 'n kind te wees nie; en sonder die gepaardgaande geestelike onstandvastigheid te wees wat van 'n persoon 'n maklike prooi maak van die destydse dwaalleraars. Opbouing kan ook inbouing of vasbouing in die geestelike huis beteken en het ten doel om hierdie kwesbaarheid van 'n losstaande gelowige teen te werk.

Saamgevat:

EFES 4-MODEL:
1.Gawe-georiënteerd. Afhanklikheidsbesef. Regte beginpunt.

2.Toerusting. Vertikaal en horisontaal. Begin by selftoerusting.

3.Dienswerk wat opbou.

4.Geestelike groei en –volwassenheid: 

a.Innerlik gemotiveerd. Passievol. Opreg. Toegewyd.

b.Eerder gee as ontvang. Empaties. 

c.Koninkryksvisie. Marturein.
Sterkte broers!

Francois Kruger

3 Augustus 2005

